
1.
Опис на состојбите во областа и дефинирање на проблемот

1.1
Опис на состојбите 
Со Законот за полиција (,,Службен весник на Република Македонија” бр.114/06, 6/09, 145/12 и 41/14), нормaтивно-правно се уредуваат полициските работи, организацијата на Полицијата, полициските овластувања и правата и обврските што произлегуваат од работниот однос на полициските службеници во Министерството за внатрешни работи, што не се уредени со Законот за внатрешни работи. Поаѓајќи од принципот на конзистетност на правниот систем, кој меѓу другото претпоставува и прецизни нормативни решенија, Министерството за внатрешни работи пристапи кон допрецизирање на одредбите од Законот за полиција во однос на прашањата со кои се уредува начинот на преземање конкретни дејствија во рамки на полициските овластувања, особено во делот на употреба на средствата за присилба; нормирање на употребата на технички средства за видео снимање при преземање на дејствија во рамки на полициските овластувања; нормирање на можноста за привремено одземање на оружјето и муницијата на полицискиот службеник кој извршил кривично дело или прекршок со елементи на насилство, до донесување на правосилна одлука за стореното кривично дело или прекршок односно до завршување на постапката што е поведена во врска со одземеното службено оружје, како и конкретни мерки што Полицијата ги презема во случај кога од страна на полициски службеник е сторено кривично дело или прекршок со елементи на насилство, како и предвидување конкретен формално-правен основ за донесување на соодветни подзаконски акти чиј предмет на уредување е униформата на Полицијата.  
1.2 Причини за проблемите кои се предмет на разгледување
Како резултат на практичните проблеми детектирани во процесот на практичната имплементација на Законот за полиција, се наметна потреба од прецизирање на одредени одредби со кои се уредува преземањето на дејствија во рамките на полициските овластувања, а особено употребата на средства за присилба, во правец на нивно содржинско доразработување и подобрување на постојните решенија, преку нормативно-правно и техничко прецизирање на постојните законски одредби. Во овие рамки, се врши и нормирање на употребата на технички средства за видео снимање при преземање на дејствија во рамки на полициските овластувања, со цел да се овозможи унапредување на степенот на основаност на преземените дејствија од страна на полициските службеници што е во функција на легитимно и соодветно постапување на припадниците на Министерството за внатрешни работи при примената на полициските овластувања утврдени со Законот за полиција. Со предложениот закон е предвидено нормирање на можноста за привремено одземање на оружјето и муницијата на полицискиот службеник кој извршил кривично дело или прекршок со елементи на насилство, до донесување на правосилна одлука за стореното кривично дело или прекршок односно до завршување на постапката што е поведена во врска со одземеното службено оружје, како и конкретни мерки што Полицијата ги презема во случај кога од страна на полициски службеник е сторено кривично дело или прекршок со елементи на насилство. 

Воедно, со оглед на потребата од доуредување на одредени прашања во делот на униформата на Полицијата кои се предмет на регулирање на конкретни подзаконски прописи, се наметна потребата од предвидување соодветен правен основ за донесување подзаконски акти со кои ќе се доуредат одредени аспекти во врска со изгледот односно носењето на униформата на Полицијата.     
2. 
Цели на предлог регулативата

Предлогот на закон за изменување и дополнување на Законот за полиција има за цел нормирање на конкретни прашања, содржинско допрецизирање на одредени одредби од предметниот закон, со што ќе се овозможи и нивна доследна практична имплементација.

3.
Можни решенија (опции)

3.1
Опис на решението „не прави ништо“  
Доколку не се интервенира во предметниот закон, ќе се оневозможи правилна и доследна примена на постојните законски решенија во делот на преземање конкретни дејствија во рамки на полициските овластувања, што негативно може да се одрази во процесот на нивната практична имплементација. 
Исто така, доколку не се нормираат одредени сегменти, може да се доведе во прашање системот на контрола во однос на носењето и употребата на службено оружје од страна на службени лица во случај кога против истите се води постапка за било каков вид на насилство, односно кога постојат околности дека службеното лице истото оружје може да го залоупотреби. 

Воедно, доколку не се извршат предложените интервенции во делот на овластувањата за донесување на подзаконски прописи, ќе се оневозможи предвидувањето на соодветен формално-правен основ за донесување на конкретни подзаконски акти со кои треба да се прецизираат одредени аспекти во делот на изгледот и носењето на униформата на Полицијата. 
3.2 Опис на можните решенија (опции) за решавање на проблемот

Со Предлогот на закон за изменување и дополнување на Законот за полиција се предлагаат законски решенија насочени кон нормирање на одредени прашања, содржинско допрецизирање на одредени одредби од предметниот закон, со што ќе се овозможи и нивна доследна практична имплементација.

4. Проценка на влијанијата на регулативата

Можни позитивни и негативни влијанија од секоја од опциите:

4.1
Економски влијанија 


Понудената опција нема да предизвика трошоци за економијата во областа на вработувањето и конкурентноста. Со оглед дека се работи за права и должности на вработени во Министерството за внатрешни работи, понуденото решение нема да има влијание вра малите и средни претпријатија и други економски субјекти.  
      4.2  Фискални влијанија 

За усвојување на предложениот закон не се потребни дополнителни финанисиски средства. 
4.3 Социјални влијанија 

Предложениот закон нема влијание врз намалување на сиромаштијата, заштитата и унапредувањето на здравјето, заштитата и унапредувањето на човековите права и родовата еднаквост, заштита на ранливите групи и обесправените.
4.4 Влијанија врз животната средина 

Со Предлогот на закон за изменување и дополнување на Законот за полиција нема да се влијае врз воздухот, почвата, нема да има ефект на стаклена градина, бучава, био-диверзитет, а со тоа што нема влијание врз наведените делови на природата, нема да има ниту директно или индиректно влијание врз здравјето на луѓето.  
4.5
Административни влијанија и трошоци – 


а) трошоци за спроведување
Со предложениот закон не се предвидува воспоставување на нови органи, односно нова институција, ниту пак се прошируваат надлежностите и организацијата на Министерството за внатрешни работи. За имплементација на наведениот закон, не се потребни нови човечки ресурси и нивна обука, ниту пак дополнителни инвестиции во канцелариски простор, опрема и слично.   

б) трошоци за почитување на регулативата 


Предлогот на законот за изменување и дополнување на Законот за полиција не содржи предлози за воведување на нови административни оптоварувања, формалности и трошоци, односно не се предвидени нови трошоци за издавање на лиценци, дозволи и друго за правните и физичките лица, со што не се влијае врз конкурентноста. 

5.
Консултации

5.1
Засегнати страни и начин на вклучување 
За време на подготвувањето на предлогот на закон и проценката на влијанието на регулативата консултирани се вработените на Министерството за внатрешни работи преку објавување на предлогот на закон на веб страницата на Министерството и на Единствениот национален регистар на прописи (ЕНЕР). 
5.2 Преглед на добиените и вградените мислења 
Предлогот на закон ќе биде доставен на мислење до Секретаријатот за законодавство, Министерството за информатичко општество и администрација, Министерството за финансии и Дирекцијата за заштита на лични податоци.
5.3
Мислења кои не биле земени предвид и зошто


Оваа рубрика ќе биде пополнета по завршување на процесот на влијание на регулативата во рамки на Предлог-Извештајот за ПВР 

6. 
Заклучоци и препорачано решение

Поаѓајќи од принципот на конзистетност на правниот систем, кој меѓу другото претпоставува и прецизни нормативни решенија, се предлага допрецизирање на одредбите од Законот за полиција со кои се уредуваат прашањата за начинот на преземање на одредени дејствија во рамки на полициските овластувања, како употребата на средства за присилба. Воедно, со предложените решенија се врши нормирање на употребата на технички средства за видео снимање при преземање на дејствија во рамки на полициските овластувања, со цел да се овозможи унапредување на степенот на основаност на преземените дејствија од страна на полициските службеници односно легитимно и соодветно постапување на припадниците на Министерството за внатрешни работи при примената на полициските овластувања утврдени со Законот за полиција. 

Согласно потребата за соодветно регулирање, односно зацврстување на системот на контрола и времено или трајно одземање на службено оружје кое го должат службени лица, во случај кога против истите се води постапка за било каков вид на насилство, односно кога постојат околности дека службеното лице истото оружје може да го злоупотреби, извршено е допрецизирање на одредбите од Законот за полиција со кои се уредува носењето на оружјето од страна на полициските службеници, преку предвидување можност за негово привремено одземање, како и конкретни мерки кои Министерството за внатрешни работи задолжително ќе ги презема во случаите кога полициски службеник извршил кривично дело или прекршок со елементи на насилство.  

Со предложените измени паралелно, се предвидува конкретен формално-правен основ за донесување на соодветни подзаконски акти чиј предмет на уредување е униформата на Полицијата.  
6.1
Споредбен преглед на позитивните и негативните влијанија на можните решенија (опции)

Позитивните влијанија на предложените решенија за содржинско допрецизирање на одредбите во однос на начинот на преземање одредени дејствија во рамки на полициските овластувања, за нормирање на конкретни прашања насочени кон превенирање на кривични дела односно прекршоци сторени од страна на полициски службеници, како и за воспоставување формално-правен основ за донесување подзаконски акти за изгледот односно носењето на униформата на Полицијата, се состојат во придобивките од доследното нормирање на законските решенија за предметните прашања. Дополнително, во прилог на предложените законски решенија се аргументите во однос на потребата за надминување на конкретни практични проблеми кои би произлегле доколку не се изврши ревидирање на Законот за полиција. 
Решението „не прави ништо“ има само негативно влијание. Имено, доколку не се изврши содржинско допрецизирање на предметните одредби односно не се воспостави соодветен формално-правен основ за донесување на подзаконски акти со кои ќе се уредат одредени аспекти поврзани со изгледот односно носењето на униформата на Полицијата, ќе се оневозможи адекватна примена на законските решенија односно ќе се доведе во прашање регулирањето на одредени значајни сегменти во областа на полициското работење, што секако негативно ќе се одрази врз практичната имплементација на прописот, воопшто. 
6.2
Ризици во спроведувањето и примената на секое од можните решенија (опции)


При спроведувањето и примената на предложените законски решенија, постојат ризици во однос на неможноста истите целосно да се имплементираат, да не се надминат утврдените проблеми, како и да не се исполнат потребните предуслови предвидени за практична имплементација на одредбите.

6.3
Препорачано решение со образложение

Предложениот закон содржи решенија кои имаат за цел содржинско допрецизирање на одредбите од Законот за полиција со кои се уредуваат полициските овластувања односно начинот на преземање на конкретни дејствија во рамки на полициските овластувања, како што е употребата на средства за присилба. Во овие рамки, се врши и нормирање на употребата на технички средства за видео снимање при преземање на дејствија во рамки на полициските овластувања, со кои се предвидува можност Полицијата да употреби технички средства за видео снимање, со кои ќе се обезбеди снимен материјал (видео запис) за начинот на кој се презема конкретно дејствие во рамки на примената на полициските овластувања од страна на полициските службеници. Снимениот материјал треба да овозможи унапредување на степенот на основаност на преземените дејствија од страна на полициските службеници, со цел легитимно и соодветно постапување на припадниците на Министерството за внатрешни работи при примената на полициските овластувања утврдени со Законот за полиција.  
Нормирањето на конкретни прашања поврзани со користењето на службено оружје и превенирање на можноста од негова злоупотреба од страна на полициските службеници произлегува од заложбата за соодветно регулирање, односно зацврстување на системот на контрола и времено или трајно одземање на службено оружје кое го должат службени лица, во случај кога против истите се води постапка за било каков вид на насилство, односно кога постојат околности дека службеното лице истото оружје може да го злоупотреби. За таа цел, извршено е допрецизирање на одредбите од Законот за полиција со кои се уредува носењето на оружјето од страна на полициските службеници, преку предвидување можност за негово привремено одземање, како и конкретни мерки што Министерството за внатрешни работи задолжително ќе ги презема во случаите кога полициски службеник извршил кривично дело или прекршок со елементи на насилство.  

Воедно, со предвидувањето соодветен правен основ за донесување на конкретни подзаконски прописи со кои би се уредиле одредени сегменти во однос на изгледот односно носењето на полициската униформа, ќе се исполни формално-правниот предуслов за донесување на предметните акти и нивната натамошна имплементација. 

7.
Спроведување на препорачаното решение

7.1
Потреба од менување на закони и подзаконска регулатива во областа или други сродни области

Предложените решенија во Предлогот на закон за изменување и дополнување на Законот за полиција не имплицира конкретни измени во други законски прописи, со укажување дека Министерството за внатрешни работи паралалено со овој процес, предлага и донесување на Закон за изменување и дополнување на Законот за внатрешни работи, со кој меѓу другото, се нормираат конкретните мерки што Министерството за внатрешни работи задолжително ќе ги презема во случаите на извршено кривично дело или прекршок со елементи на насилство од страна на работник во Министерството.

Воедно, согласно предложените решенија предвидено е донесување на конкретни подзаконски акти.
7.2
Потребни подзаконски акти и рок за нивно донесување

За имплементација на предложените решенија, потребно е донесување на нови  подзаконски акти односно ревидирање на постојните подзаконски прописи со кои се уредуваат конкретни аспекти во врска со изгледот односно носењето на униформата на Полицијата, во рок од шест месеци од денот на влегување во сила на предложениот закон.
7.3
Органи на државната управа, државни органи и други органи надлежни за спроведување

Министерство за внатрешни работи

7.4
Активности за обезбедување на ефикасно спроведување на предлогот на закон

Ефикасното спроведување на предложените законски решенија, ќе се обезбеди преку координирани и континуирани сеопфатни активности на Министерството за внатрешни работи, насочени кон следење и детектирање на евентуалните практични недоследности и проблеми.   


8.
Следење и евалуација

8.1 
Начин на следење на спроведувањето 

Министерството за внатрешни работи ќе преземе соодветни активности за

следење и евалуација на спроведувањето на предметниот закон и исполнувањето на обврските кои произлегуваат од одредбите на предложениот закон.
8.2
Евалуација на ефектите од предлогот на закон и рокови 


Министерството за внатрешни работи континуирано ќе ги следи ефектите од предложениот закон.

Изјава од државниот секретар
Нацрт Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и трошоците кои се однесуваат на секоја од утврдените можни решенија (опции) за решавање на проблемот.
Датум: _______                                                                                                            ..................................................





                                                      потпис на државен секретар 
Изјава од министерот
Врз основа на резултатите од анализите прикажани во Извештајот за проценка на влијанието на регулативата сметам дека препорачаното решение (опција) претставува најдобар начин за решавање на проблемот и постигнување на очекуваните ефекти на најекономичен начин. 
Датум:____________                                                                                                                  ...........................................
потпис на министерот 

